
А Ж Р И М

(ярашганлиги муносабати билан жиноят ишини тугатиш тўғрисида)

2023 йил май ойининг 19 куни, Тошкент шаҳар жиноят ишлари бўйича Сирғали туман суди, ўз биносида, очиқ суд мажлисида, раислик қилувчи – судья Ш.Юлдашев, судья ёрдамчиси Қ.Қодирбергановнинг котиблигида, тарафлардан: давлат айбловчиси – Сирғали туман прокурори У.Файзиев, гумонланувчи У.Х. ва жабрланувчи С.Д.нинг иштирокида
У.Х., 20.06.1991 йилда СУрхондарё вилоятида туғилган, миллати ўзбек, Ўзбекистон Республикаси фуқароси, маълумоти ўрта, вақтинча ишсиз, оилали, муқаддам судланмаган, Сурхондарё вилояти, Қумқўрғон тумани, “Мунчоқтепа” МФЙ, рақамсиз уйда яшовчи, 

Ўзбекистон Республикаси ЖКнинг 169-моддаси 1-қисми билан айбланаётганга оид 1-280/23-(1-1011-2305/274)-сонли жиноят ишини кўриб чиқиб, қуйидагиларни 

А Н И Қ Л А Д И:

У.Х. 2023 йил 9 март куни соат 22:00да ўзганинг мулкини яширин равишда талон-торож қилиш мақсадида, Сирғали тумани “Юқоридархон” МФЙ, Наврўз кўчаси ҳудудида бўла туриб С.Д.га тегишли “J2 COR” русумли нархи 400.000 сўм миқдоридаги телефон аппаратини ва 450.000 сўм пулларни ҳамда “Airpods” русумли баҳоси 300.000 сўм бўлган қулоқчинларни  ўғирлаб, ҳодиса жойидан яширинган.
Дастлабки тергов органи томонидан У.Х. Ўзбекистон Республикаси ЖКнинг 169-моддаси 1-қисмида назарда тутилган жиноятни содир қилганликда гумонланган. 

Суд мажлисида жабрланувчи С.Д. судга ариза била мурожаат қилиб, гумонланувчи У.Х. билан ярашганлигини, У.Х. ундан кечирим сўраб, унга етказилган зарарни тўлиқ бартараф этганлигини, улар ўртасида ярашув битими ихтиёрий тузилганлигини, гумонланувчига нисбатан ҳозирда ҳеч қандай даъвоси йўқлигини билдириб, унга нисбатан бўлган жиноят ишини ҳаракатдан тугатишни сўради.

Суд мажлисида гумонланувчи У.Х. ўз айбига тўлиқ иқрор бўлиб, қилмишидан чин кўнгилдан пушаймон эканлигини, жабрланувчидан кечирим сўраб, унга етказилган зарарни тўлиқ қоплаганлигини, жабрланувчи уни кечириб ярашганликлари муносабати билан унга нисбатан жиноят ишини тугатишни сўради.

Ўзбекистон Республикаси ЖПКнинг 84-моддаси 4-қисмида жабрланувчи Ўзбекистон Республикаси ЖКнинг 661-моддасида назарда тутилган жиноятлар тўғрисидаги ишлар бўйича гумонланувчи билан ярашган тақдирда жиноят иши ушбу Кодекснинг 62-бобида белгиланган тартибда суд томонидан айблилик ҳақидаги масалани ҳал қилмасдан тугатилиши мумкинлиги кўрсатилган.

Ўзбекистон Республикаси Олий суди Пленумининг 2002 йил 
25 октябрдаги “Ярашув тўғрисидаги ишлар бўйича суд амалиёти ҳақидаги” 27-сонли қарорининг 10-бандида “Ярашганлиги муносабати билан жиноят ишини тугатиш тўғрисидаги масалани ҳал этиш пайтида судлар шуни эътиборга олишлари лозимки, ушбу ҳуқуқий институт фақат ЖКнинг 661-моддасида кўрсатиб ўтилган жиноятларни содир этган шахсга нисбатан қўлланилиши мумкин”лиги белгиланган.

Суд, томонларнинг ярашув тўғрисидаги аризаларини жиноят иши ҳужжатлари билан ўрганиб чиқиб, томонларнинг фикрларини тинглаб, У.Х.нинг айбига иқрорлиги ва етказилган зарарни бартараф қилганлиги, ярашув гумонланувчи ва жабрланувчи ўртасида ихтиёрий эканлиги ҳамда Ўзбекистон Республикаси ЖКнинг 169-моддаси 1-қисмида назарда тутилган жиноят ЖКнинг 661-моддасига кўра ярашувга тушишини инобатга олиб, У.Х.га нисбатан юритилган жиноят ишини ярашганлиги муносабати билан тугатишни лозим топади.

Шу билан бирга, суд жабрланувчи С.Д.га Ўзбекистон Республикаси ЖПК 583-моддасининг 5-қисмига асосан ушбу ярашув суд томонидан тасдиқлангандан сўнг у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтиришни лозим топади.
Ўзбекистон Республикаси ЖКнинг 661-моддаси, Ўзбекистон Республикаси ЖПКнинг 401, 582, 583, 585, 586-моддаларига амал қилиб, суд

А Ж Р И М    Қ И Л Д И:

У.Х.га оид Ўзбекистон Республикаси ЖКнинг 169-моддаси 1-қисми билан юритилган жиноят иши Ўзбекистон Республикаси ЖПКнинг 84-моддаси 4-қисмига асосан тугатилсин.

Жабрланувчи С.Д.га Ўзбекистон Республикаси ЖПКнинг 583-моддаси талабларига кўра, мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотганлиги тушунтирилсин.
Далилий ашё деб эътироф этилган Redmi 8 русумли телефон аппарати тилхат асосида жабрланувчи С.Д.га қайтарилганлиги инобатга олинсин.
Ажримдан норози томонлар йигирма сутка ичида Тошкент шаҳар судига хусусий шикоят ёки хусусий протест келтиришлари мумкин.

